
REGLUR

um kosningu í dreifbýlisráð í Sveitarfélaginu Stykkishólmi.

1. gr.
Almennt.

Reglur þessar gilda um beina kosningu tveggja fulltrúa og tveggja varamanna í dreifbýlisráð Sveitarfélagsins
Stykkishólms, sbr. 38. gr. sveitarstjórnarlaga nr. 138/2011 og 36. gr. samþykktar um stjórn sveitarfélagsins, nr.
1130/2022.

Kosning í dreifbýlisráð skal fara fram í tengslum við sveitarstjórnarkosningar, annaðhvort á kjördegi þeirra
eða að þeim loknum á þeim tíma sem bæjarstjórn ákveður.

Um undirbúning og framkvæmd kosningarinnar fer samkvæmt sveitarstjórnarlögum, reglugerð um
íbúakosningar sveitarfélaga, nr. 922/2023, og reglum þessum.

2. gr.
Kosningarréttur og kjörgengi.

Kosningarrétt í kosningu til dreifbýlisráðs hafa íbúar innan valdmarka ráðsins sem hafa kosningarrétt skv. 2.
og 3. mgr. 133. gr. sveitarstjórnarlaga og eru á kjörskrá vegna kosningarinnar.

Valdmörk dreifbýlisráðs miðast við sveitarfélagamörk Helgafellssveitar eins og þeim er lýst á
sveitarfélagakorti Landmælinga Íslands frá 2014 og búsetu í Ögri.

Kjörgengur sem beint kjörinn fulltrúi í dreifbýlisráð er sá sem hefur kosningarrétt skv. 2. mgr. 133. gr.
sveitarstjórnarlaga og skráð lögheimili innan valdmarka dreifbýlisráðs. Að öðru leyti fer um kjörgengi samkvæmt
sveitarstjórnarlögum og reglugerð nr. 922/2023.

Ekki er skilyrði kjörgengis að einstaklingur hafi fyrir fram lýst yfir framboði eða gefið kost á sér.
Sveitarfélagið getur þó boðið þeim sem hyggjast gefa kost á sér að birta stutta kynningu á upplýsingasíðu
sveitarfélagsins um kosninguna.

3. gr.
Kjörskrá.

Enginn getur neytt kosningarréttar við kosningu í dreifbýlisráð nema nafn hans sé á kjörskrá þegar
atkvæðagreiðsla fer fram.

Þjóðskrá Íslands gerir kjörskrá vegna kosningarinnar samkvæmt reglugerð um íbúakosningar sveitarfélaga,
nr. 922/2023, sbr. 133. gr. sveitarstjórnarlaga.

Sveitarfélagið skal tilkynna Þjóðskrá Íslands um boðaða atkvæðagreiðslu og á hvaða degi eða tímabili hún
fer fram innan þess frests sem mælt er fyrir um í reglugerð um íbúakosningar sveitarfélaga, nr. 922/2023.

Um viðmiðunardag kjörskrár, gerð hennar, framlagningu, aðgang að henni, leiðréttingar og kærur vegna
kjörskrár fer samkvæmt sveitarstjórnarlögum og reglugerð um íbúakosningar sveitarfélaga, nr. 922/2023.

4. gr.
Kjörstjórn.

Yfirkjörstjórn Sveitarfélagsins Stykkishólms, sem kosin er samkvæmt kosningalögum, fer með hlutverk
kjörstjórnar vegna kosningar í dreifbýlisráð.

Þegar bæjarstjórn hefur boðað til kosningar skal bæjarstjóri tilkynna yfirkjörstjórn sérstaklega um
framangreint hlutverk hennar.

Yfirkjörstjórn annast undirbúning og framkvæmd kosningarinnar, þar á meðal gerð kjörgagna, skipulag
kjörstaða, framkvæmd atkvæðagreiðslu og talningu atkvæða, eftir því sem nánar er mælt fyrir um í reglum þessum
og reglugerð um íbúakosningar sveitarfélaga, nr. 922/2023.

Yfirkjörstjórn er heimilt að fela starfsmönnum sveitarfélagsins störf í tengslum við framkvæmd
kosningarinnar eftir því sem reglugerð um íbúakosningar sveitarfélaga heimilar.

Yfirkjörstjórn skal halda skrá um ákvarðanir og framkvæmd kosningar eftir því sem við á og að kosningu
lokinni skila bæjarstjórn skýrslu um framkvæmd hennar í samræmi við 5. gr. reglugerðar nr. 922/2023.

5. gr.
Kjörgögn.

Um kjörgögn vegna kosningar í dreifbýlisráð fer samkvæmt reglugerð um íbúakosningar sveitarfélaga, með
þeim viðbótum sem leiðir af reglum þessum.

Kjörseðlar skulu vera úr haldgóðum pappír þannig að prent eða skrift sjáist ekki í gegnum þá og mega ekki
vera auðkenndir með þeim hætti að þeir séu rekjanlegir til kjósanda.

Á kjörseðli skulu vera skýrar leiðbeiningar um að kjósandi geti kosið allt að fjóra kjörgenga einstaklinga í
dreifbýlisráð. Kjósandi skal rita fullt nafn og heimilisfang þeirra einstaklinga sem hann kýs.

Nöfn einstaklinga skulu ekki fyrir fram prentuð á kjörseðil.

Ónotaðir kjörseðlar og önnur kjörgögn skulu varðveitt með tryggilegum hætti í samræmi við reglugerð um
íbúakosningar sveitarfélaga, nr. 922/2023.

6. gr.
Framkvæmd atkvæðagreiðslu.

Bæjarstjórn ákveður dag eða tímabil atkvæðagreiðslu.

Heimilt er að hefja atkvæðagreiðslu í fyrsta lagi að liðnum þeim fresti frá boðun kosningar sem mælt er fyrir
um í reglugerð um íbúakosningar sveitarfélaga, nr. 922/2023. Atkvæðagreiðsla skal standa að lágmarki þann tíma
sem þar er mælt fyrir um vegna kosningar í nefnd fyrir hluta sveitarfélags.

Kjósandi skal gera þeim sem sinnir atkvæðagreiðslunni grein fyrir sér með persónuskilríkjum með nafni,
kennitölu og mynd eða á annan fullnægjandi hátt að mati fulltrúa kjörstjórnar.

Merkja skal við nafn kjósanda í kjörskrá áður en hann neytir kosningarréttar síns.

Hver kjósandi getur kosið allt að fjóra kjörgenga einstaklinga í dreifbýlisráð. Kjósandi ritar á kjörseðil fullt
nafn og heimilisfang þeirra sem hann kýs. Hver einstaklingur getur aðeins hlotið eitt atkvæði á hverjum kjörseðli.

Kjósandi brýtur kjörseðil sinn saman eða gengur frá honum með öðrum þeim hætti sem kjörstjórn ákveður í
samræmi við reglugerð um íbúakosningar sveitarfélaga og leggur hann í kjörkassa í viðurvist kjörstjórnar eða
fulltrúa hennar.

Atkvæðagreiðsla skal vera leynileg og atkvæðisréttur jafn.

Bæjarstjórn er heimilt að ákveða að veita kjósendum möguleika á að greiða atkvæði sitt með pósti og fer um
framkvæmd póstatkvæðagreiðslunnar samkvæmt reglugerð um íbúakosningar sveitarfélaga, nr. 922/2023. Greiði
kjósandi atkvæði oftar en einu sinni skal aðeins síðast greidda atkvæðið koma til greina í samræmi við reglugerð
um íbúakosningar sveitarfélaga, nr. 922/2023.

7. gr.
Aðstoðarmenn kjósenda.

Um rétt kjósanda til aðstoðar við atkvæðagreiðslu og um aðstoðarmenn kjósenda fer samkvæmt reglugerð
um íbúakosningar sveitarfélaga.

Aðstoðarmaður kjósanda má ekki vera einstaklingur sem gefið hefur kost á sér til setu í dreifbýlisráði eða er
maki, barn, systkini eða foreldri slíks einstaklings, eftir því sem nánar er mælt fyrir um í reglugerð um
íbúakosningar sveitarfélaga.

8. gr.
Kjörstaðir.

Yfirkjörstjórn ákveður fjölda, staðsetningu og opnunartíma kjörstaða innan þess dags eða tímabils sem
bæjarstjórn hefur ákveðið samkvæmt 6. gr.

Við ákvörðun kjörstaða og opnunartíma skal tekið mið af fjölda kjósenda, vegalengdum innan þess svæðis
sem kosningin tekur til og því að kjósendur hafi raunhæfan aðgang að atkvæðagreiðslu.

Yfirkjörstjórn skal auglýsa með tryggilegum hætti hvar og hvenær atkvæðagreiðsla fer fram og veita
nauðsynlegar leiðbeiningar um kosninguna.

Um atkvæðagreiðslu á stofnunum og aðra sérstaka framkvæmd atkvæðagreiðslu fer samkvæmt reglugerð um
íbúakosningar sveitarfélaga.

Kjörstjórn eða fulltrúi hennar skal gæta þess að ekki fari fram kosningaáróður eða kosningaspjöll né önnur
starfsemi sem truflar eða hindrar framkvæmd kosningar á eða við kjörstað.

Á hverjum kjörstað skal vera aðstaða þar sem kjósandi getur greitt atkvæði án þess að aðrir geti séð hvernig
hann greiðir atkvæði.

9. gr.
Talning atkvæða og úrslit.

Um talningu atkvæða fer samkvæmt reglugerð um íbúakosningar sveitarfélaga eftir því sem við á.
Yfirkjörstjórn ákveður að öðru leyti nánara fyrirkomulag talningar.

Hver kjörgengur einstaklingur sem með fullnægjandi hætti er tilgreindur á gildum kjörseðli fær eitt atkvæði
af þeim kjörseðli.

Þeir tveir kjörgengu einstaklingar sem flest atkvæði hljóta eru kjörnir aðalmenn í dreifbýlisráð. Þeir tveir sem
næstflest atkvæði hljóta eru kjörnir varamenn, fyrsti og annar varamaður í þeirri röð sem atkvæðafjöldi þeirra

segir til um.

Fái tveir eða fleiri einstaklingar jafnmörg atkvæði þannig að áhrif hafi á það hver telst kjörinn aðalmaður eða
varamaður eða á röð varamanna skal hlutkesti ráða.

Yfirkjörstjórn skal halda skrá yfir alla kjörgenga einstaklinga sem atkvæði hljóta í kosningunni.

Takist ekki að manna tvö aðalmannssæti og tvö varamannssæti með beinni kosningu fer um skipun þeirra
sæta sem á vantar skv. 36. gr. samþykktar um stjórn sveitarfélagsins.

Taki einstaklingur sem samkvæmt niðurstöðum kosningar telst kjörinn aðalmaður eða varamaður ekki kjöri
skal gengið á röð næsta kjörgenga einstaklings samkvæmt niðurstöðum kosningarinnar.

Yfirkjörstjórn kynnir niðurstöðu talningar opinberlega þegar hún liggur fyrir. Sveitarfélagið birtir
niðurstöðuna jafnframt á vefsíðu sinni.

Yfirkjörstjórn skal tilkynna kjörnum aðalmönnum og varamönnum um kosningu þeirra.

10. gr.
Gölluð atkvæði.

Kjörseðill skal metinn ógildur ef:

a. hann er auður,

b. ekki verður með öruggum hætti ráðið hvaða einstakling eða einstaklinga kjósandi hefur viljað kjósa,

c. fleiri en fjórir mismunandi einstaklingar eru tilgreindir á kjörseðlinum,

d. ætla má að merki eða áletrun á kjörseðli hafi verið sett af ásettu ráði til að gera seðilinn auðkennanlegan,
eða

e. kjörseðill er ekki sá sem kjörstjórn hefur látið gera eða viðurkennt samkvæmt reglum um framkvæmd
atkvæðagreiðslunnar.

Kjörseðill skal ekki metinn ógildur í heild þótt kjósandi hafi kosið færri en fjóra einstaklinga.

Sé einn eða fleiri þeirra sem tilgreindir eru á kjörseðli ekki kjörgengir eða ekki verður með fullnægjandi hætti
ráðið hvaða einstakling er átt við skal einungis líta fram hjá atkvæði til viðkomandi einstaklings, enda sé
kjörseðillinn að öðru leyti gildur.

Sé sami einstaklingur tilgreindur oftar en einu sinni á sama kjörseðli skal atkvæði til hans aðeins talið einu
sinni.

Skortur á heimilisfangi eða ónákvæm skráning þess leiðir ekki til ógildingar atkvæðis ef með öruggum hætti
verður ráðið hvaða kjörgenga einstakling kjósandi hefur viljað kjósa.

Atkvæði eða kjörseðil skal ekki meta ógilt vegna annarra annmarka ef greinilegt er hvernig atkvæði á að falla
og annmarkinn brýtur ekki gegn grundvallarreglum um leynilega og jafna kosningu.

Ef ágreiningur verður innan yfirkjörstjórnar um gildi kjörseðils eða einstakra atkvæða á honum úrskurðar
yfirkjörstjórn um gildi þeirra.

11. gr.
Frestun kosningar, gallar, kærur og uppkosning.

Um frestun kosningar, galla á framkvæmd hennar og uppkosningu fer samkvæmt sveitarstjórnarlögum og
reglugerð um íbúakosningar sveitarfélaga.

Gallar á kosningu leiða ekki til ógildingar hennar nema líklegt sé að þeir hafi haft áhrif á úrslit
kosningarinnar.

Kærur um ólögmæti kosningar í dreifbýlisráð skulu sendar ráðuneyti sveitarstjórnarmála til úrlausnar innan
sjö daga frá því að úrslitum kosningar var lýst.

Að öðru leyti fer um meðferð kæra samkvæmt sveitarstjórnarlögum og reglugerð um íbúakosningar
sveitarfélaga.

12. gr.
Gildistaka.

Reglur þessar eru settar á grundvelli 38. gr. og 6. mgr. 133. gr. sveitarstjórnarlaga, nr. 138/2011, sbr.
reglugerð um íbúakosningar sveitarfélaga, nr. 922/2023.

Reglurnar öðlast gildi við birtingu í B-deild Stjórnartíðinda.

Við gildistöku reglna þessara falla úr gildi reglur um kosningu í dreifbýlisráð í Sveitarfélaginu Stykkishólmi,
nr. 551/2023.

Stykkishólmi, 27. ágúst 2026.

Jakob Björgvin Sigríðarson Jakobsson bæjarstjóri.

B deild - Útgáfudagur: 29. september 2026

